
“Yaşıl” büdcə “yaşıl” keçidin təkanverici amilidir
İqlim dəyişikliyinin insan sağlamlığı və biomüxtəliflik üçün yaratdığı 

problemlər və sürətlə artan ekoloji, eləcə də  sosial-iqtisadi təsirlər bu gün 
bütün dünyanı ciddi narahat edir. İqlim dəyişikliyi səbəbindən hava şəraiti 
sürətlə dəyişir, quraqlıqlar genişlənir, okeanlar istiləşir, buzlaqlar əriyir.  

Beynəlxalq Əmək Təşkilatı istilik tə-
sirinin hər il dünya üzrə ümumi iş saatını 
2,2 faiz azaltmaqla məhsuldarlıq itkilərinə 
səbəb olacağını və bu itkilərin 60 faizinin 
kənd təsərrüfatı sektorunun payına düşə-
cəyini proqnozlaşdırır. Problemin qlobal 
xarakteri iqlim dəyişikliyinin neqativ təsir-
lərinin azaldılması istiqamətində səylərin 
birləşdirilməsini və bu sahədə beynəlxalq 
əməkdaşlığın gücləndirilməsini tələb edir. 
Təsadüfi deyildir ki, iqlim dəyişikliyi və 
onun təsirlərinə qarşı mübarizə aparmaq 
üçün təxirəsalınmaz tədbirlərin görülmə-
si 2015-ci ildə BMT-nin tarixi sammitin-
də dünya liderləri tərəfindən qəbul edilən 
Dayanıqlı İnkişaf Məqsədlərindən biri 
kimi müəyyənləşdirilib. 2016-cı ildə qəbul 
oluna Paris Sazişi isə iqlim dəyişikliyi ilə 
bağlı həm siyasi məlumatlılığı, həm də öh-
dəliyi artırıb. 

Dünya ölkələri qlobal temperatur ar-
tımını 1,5°C-dən aşağı saxlamaq üçün öz 
milli fəaliyyət planlarını və yol xəritələri-
ni müəyyən edib. Bir sıra dövlətlər bu is-
tiqamətdə mühüm addımlar atsa da, Paris 
Sazişinin məqsədlərinə tam çatmaq üçün 
hələ uzun bir yol qət edilməlidir.

İqlim dəyişikliyi üzrə beynəlxalq öh-
dəliklərin yerinə yetirilməsi və “xalis sı-
fır” karbon iqtisadiyyatına keçid böyük 
məbləğdə maliyyə resursları tələb edir. Bu 
baxımdan Paris Sazişi ilə qarşıya qoyulan 
hədəflərdən biri də məhz BMT-nin İqlim 
Dəyişikliyi üzrə Çərçivə Konvensiyasına 
üzv inkişaf etmiş ölkələrin inkişaf etməkdə 
olan ölkələrə iqlim dəyişikliyinin neqativ 
təsirləri ilə mübarizəyə dəstək göstərməsi, 
eləcə də qısa müddətdə kapitallaşdırma-
yolu ilə Yaşıl İqlim Fondunun fəaliyyətini 
tam gerçəkləşdirmək üçün bütün mən-
bələrdən, ümumilikdə,  100 milyard ABŞ 
dollar məbləğində vəsaitin toplanması 
olub. 

Qlobal istiləşməni 1,5°C həddində sax-
lamaq niyyəti daşıyan istixana e൵ekti yara-
dan qaz tullantılarını azaltmaq üçün dünya 
ölkələri tərəfindən Paris İqlim Sazişindən 
sonrakı müddətdə yeni, daha iddialı hədəf-
ləri gerçəkləşdirmək məqsədilə 2021-ci il 

oktyabrın 31-dən noyabrın 12-dək  Böyük 
Britaniyanın Qlazqo şəhərində BMT-nin 
növbəti İqlim Dəyişiklikləri Konfransı 
(COP26)) keçirilib. Konfrans çərçivəsində 
2030-cu ilədək mövcud hədəflərin artırıl-
ması və 2050-ci ilədək “xalis sıfır” emis-
siyaya nail olunması istiqamətində inki-
şaf etmiş ölkələr qrupu, ələlxüsus Avropa 
İttifaqı, ABŞ və konfransın ev sahibi olan 
Böyük Britaniya tərəfindən bir sıra təşəb-
büslər irəli sürülüb.

Konfrans son illər iqlim və enerji 
transformasiyası ilə bağlı vacib qərarlar 
qəbul etməklə bərabər, həm də inkişaf et-
miş ölkələr qrupu ilə iddialı iqlim hədəf-
lərinin və enerji transformasiyası tempinin 
aşağı olduğu Çin, Hindistan,  Rusiya kimi 
nəhəng iqtisadiyyatlı, eləcə də məhdud re-
surslara malik inkişaf etməkdə olan bir çox 
ölkələr arasında gərgin danışıqlar fonunda 
keçib. Xüsusilə də iqlim dəyişikliyi  sahə-
sində adaptasiya və mitiqasiya tədbirlərini 
səmərəli həyata keçirmək üçün irimiqyaslı 
maliyyə, texniki və texnoloji resursların 
səfərbər edilməsinin vacibliyi inkişaf et-
məkdə olan ölkələr tərəfindən qabardılıb 
və bu zəruri ehtiyac inkişaf etmiş ölkələr 
tərəfindəndə təsdiqlənib.  

İqlim dəyişikliyi fiskal, maliyyə və 
monetar siyasətlərin, eləcə də xərc qə-
rarlarının yenidən istiqamətləndirilməsi, 
xüsusən də mədən yanacaqlarından asılı 
ölkələrdə keçidlə bağlı risklərin nəzərə 
alınması da daxil olmaqla hərtərəfli reaksi-
ya tələb edir. İqlim dəyişikliyi ilə mübarizə 
tədbirlərinə maliyyə resurslarının səmərəli 
mobilizasiyası üçün büdcə siyasətinin mil-
li ətraf mühit və iqlim prioritetləri, həmçi-
nin məqsədləri ilə əlaqələndirilməsi, iqlim 
dəyişikliyi ilə bağlı maliyyələşmənin büd-
cə proseslərinə sıx inteqrasiyası zəruridir.

Dövlət maliyyəsinin iqlim dəyişik-
liyinə həssaslığının artırılması büdcə si-
yasətinin ətraf mühit və iqlim təsirlərinin 
qiymətləndirilməsinə və daha əsaslı iqlim 
məqsədlərinə uyğunlaşdırılmış büdcə qə-
rarlarının verilməsinə imkan yaradır. İq-
limə həssas büdcənin tətbiqi iqlimlə bağlı 
dövlət xərclərinin müəyyənləşdirilməsi, 

monitorinqi, hesabatlılığı və qiymətləndi-
rilməsi ilə yanaşı, iqlim dəyişikliyinin ar-
tan mənfi təsirləri ilə bağlı fiskal risklərin 
də qiymətləndirilməsi və idarə olunması-
na şərait yaratmaqla fiskal dayanıqlılığın 
möhkəmlənməsinə töhfə verir.

Son illər ərzində 2030-cu il İqlim 
Gündəliyinin sosial, ekoloji və iqtisadi 
məqsədlərinə daha yaxşı inteqrasiya olu-
nan yanaşmaların tətbiqində maliyyə na-
zirliklərinin rolu və potensialı artmaqdadır. 
2019-cu ildə İqlim Fəaliyyəti üzrə Maliyyə 
Nazirlərinin Koalisiyası yaradılıb. Maliy-
yə nazirlərinin imzaladığı “Helsinki prin-
sipləri” xüsusilə fiskal siyasət və dövlət 
maliyyəsindən istifadə yolu ilə milli iqlim 
fəaliyyətini təşviq etmək məqsədi daşıyıb. 
Koalisiya hazırda 62 ölkədən olan üzvlər-
dən ibarətdir və 18 institusional tərəfdaş 
tərəfindən dəstəklənir. Koalisiyaya üzvlük 
qlobal xarakter daşıyır və bütün regionlar-
dan olan ölkələri bir araya gətirir.

“Helsinki prinsipləri”ndə makroiqti-
sadi siyasət, fiskal planlaşdırma, büdcə, 
dövlət investisiyalarının idarə edilməsi və 
satınalma təcrübələrində iqlim dəyişikli-
yinin nəzərə alınması amili xüsusi diqqət 
çəkir. Bu, ölkələrin və inkişaf tərəfdaşları-
nın iqlim dəyişikliyi problemlərinə cavab 
vermək üçün milli planlaşdırma və büdcə 
sistemlərindən istifadəsinin vacibliyini qə-
bul etdiklərini göstərir.

Son illərdə dünyada ətraf mühit və iq-
lim məqsədlərinə nail olmaq üçün büdcə 

siyasətində mühüm yer tutan vasitələrdən 
istifadəni özündə ehtiva edən “Yaşıl büd-
cə” çərçivəsinin tətbiqi geniş vüsət alıb. 
Avropa, Asiya, Afrika və digər regionlarda 
yerləşən bir sıra ölkələrdə iqlim dəyişikliyi 
ilə bağlı maliyyələşmənin büdcə proseslə-
rinə inteqrasiyası, monitorinq, qiymətlən-
dirmə və hesabatlılıq sisteminin qurulması 
və “yaşıl büdcə”nin tətbiqi istiqamətində 
mühüm addımlar atılıb.  

İqlim və ətraf mühit məqsədlərinin 
dövlət maliyyə idarə olunması proseslə-
rinə uyğunlaşdırılmasında ölkələrə dəstək 
göstərmək üçün büdcə alətlərinin hazır-
lanması məqsədilə 2017-ci ildə İqtisadi 
Əməkdaşlıq və İnkişaf Təşkilatının   “Yaşıl 
büdcə” üzrə Paris Əməkdaşlıq Birliyi yara-
dılıb. Bununla yanaşı, son illərdə BMT-nin 
İnkişaf Proqramı kimi bir sıra beynəlxalq 
təşkilatlar tərəfindən də müəyyən metodo-
loji təlimatlar və tövsiyələr hazırlanıb. 

Lakin hazırda dünyada büdcə siyasə-
tinin iqlim dəyişikliyinə təsirlərinin və ya 
büdcənin nə qədər “yaşıl” olduğunun qiy-
mətləndirməsində vahid bir metodologiya, 
standart və ya qayda mövcud deyil. Azər-
baycan da digər ölkələr kimi, iqlim dəyi-
şikliyinin neqativ təsirlərinə məruz qalıb. 
Respublikada iqlim dəyişikliyinin mənfi 
təsirləri özünü daha çox havanın orta illik 
temperaturunun artması, daşqınlar, sellər, 
quraqlıq və s. kimi təbiət hadisələrinin sa-
yının artması ilə göstərib.

Azərbaycanda iqlim dəyişikliyinə ən 

həssas sahələr kənd təsərrüfatı, su, səhiy-
yə, enerji, meşə, turizm sektorları hesab 
edilir. Azərbaycan Respublikası Preziden-
tinin 2021-ci il 2 fevral tarixli Sərəncamı 
ilə təsdiqlənən “Azərbaycan 2030: sosial 
–iqtisadi inkişafa dair Milli Prioritetlər” 
sənədində təmiz ətraf mühit və “yaşıl ar-
tım” 5 əsas prioritetdən biri olaraq müəy-
yənləşdirilib və bu prioritet daxilində yük-
sək keyfiyyətli ekoloji mühitin, eləcə də  
“yaşıl” enerji məkanının gerçəkləşdirilmə-
si nəzərdə tutulub. 

Milli Prioritetlərə uyğun olaraq hazır-
lanan  “2022-2026-cı illər üzrə sosial–iq-
tisadi inkişaf Strategiyası”nda yüksək key-
fiyyətli ekoloji mühitin və “yaşıl” enerji 
məkanının təmin edilməsi istiqamətində 
müəyyən strateji layihə və tədbirlərin hə-
yata keçirilməsi nəzərdə tutulub.

Həmin məqsədlərin gerçəkləşdirilmə-
si, iqlim dəyişikliyi ilə mübarizə və “yaşıl” 
iqtisadiyyata keçid üçün böyük məbləğdə 
maliyyə resursları tələb edilir ki, bu da 
büdcə sisteminə sıx inteqrasiya olunmaq-
la, e൵ektiv monitorinq, qiymətləndirmə 
və hesabatlılıq sisteminin qurulması  ilə 
mümkündür. Unutmayaq ki, problemin 
həllində ölkədə iqlim dəyişikliyinin təsir-
lərinin azaldılması istiqamətində bərpaolu-
nan enerji mənbələrindən və enerji səmərə-
li texnologiyalardan istifadənin daha çox 
diqqətdə saxlanılması, istilik elektrik 
stansiyalarında mazut işlədilməsinin da-
yandırılması, eləcə də onun əvəzinə daha 
təmiz yanacaq olan təbii qazdan istifadəyə 
üstünlük verilməlidir. Meşə ərazilərinin 
genişləndirilməsi, səmt qazlarının atmos-
ferə atılma həcminin və elektrik enerjisi 
istehsalında sərf olunan şərti yanacağın 
ildən-ilə azaldılması və s. kimi tədbirlərin 
keçirilməsinə də xüsusi həssaslıqla yana-
şılmalıdır.  

Ölkədə alternativ enerjinin istifadəsi, 
sosial – iqtisadi sektorlarda azkarbonlu 
fəaliyyətlərin təşviqi prioritet təşkil edir. 
“Yaşıl” iqtisadiyyata investisiyaların ya-
tırılması, ekoloji cəhətdən təmiz alterna-
tiv enerji mənbələrindən geniş istifadəyə 
üstünlük verilməsi, istilik e൵ekti yaradan 
qazların azaldılması, sənaye, nəqliyyat, ti-
kinti və digər sahələrdə enerjidən səmərəli 
istifadə tədbirlərinin həyata keçirilməsi, su 
anbarları və elektrik stansiyalarının inşası, 
meşəsalma və s. layihələrinin reallaşdırıl-
ması diqqətdə saxlanılır. 

Planetimizin gələcək taleyi 
COP29-dan cavab gözləyir

Bu ilin noyabr ayında Bakıda keçiriləcək COP29 planetimizin 
gələcəyi və rifahı üçün mühüm əhəmiyyət kəsb edən qlobal tədbirdir. 
Bu fikri  Avropa İttifaqının Azərbaycandakı nümayəndəliyinin 
rəhbəri Peter Mixalko “Caspian Energy Club”ın təşkilatçılığı 
ilə Bakıda keçirilən “Yaşıl texnologiya və dayanıqlı inkişaf” 
mövzusunda “Central Baltic	Azerbaijan Business Forum”da 
bildirib.

Onun sözlərinə görə, COP29 zama-
nı dünyanın diqqəti Bakıda olacaq: “İki 
həftə ərzində dünya liderləri burada bir 
araya gələcək. İqlim konvensiyasının 

iştirakçıları görüşə və beynəlxalq iqlim 
siyasəti ilə bağlı müzakirələr apara bilə-
cəklər”.

Diplomat qeyd edib ki, “yaşıl” texno-
logiyalarla bağlı müxtəlif qanunvericilik 
aktlarının hazırlanmasından tutmuş həll 
edilməli bir çox məsələlər var: “Biz Avro-
pa İttifaqı olaraq Azərbaycanın bu sahədə 
üzərinə götürdüyü öhdəlikləri dəstək-
ləməyə, bu istiqamətdə ən yaxşı nəticələrə 
nail olmaq üçün təcrübələrimizi bölüş-
məyə hazırıq.

P.Mixalko sonda vurğulayıb ki, bərpa-
olunan enerji və enerji səmərəliliyi iqlim 
dəyişikliyi ilə mübarizədə mühüm əhə-
miyyət kəsb edir. Bunlar qazıntı yanacaq-
larına, kömürə və təbii qaza olan tələbatı 
azaltmaq üçün imkan yaradır, istixana qazı 
emissiyalarının azaldılmasına böyük töhfə 
verir.

Seuldan Bakı konfransına gələn yol
Ölkəmizin Cənubi Kore-

yadakı səfiri Ramin Həsənov 
Seulda Qlobal Yaşıl İnkişaf 
İnstitutunun təşkilatçılığı ilə 
keçirilən “COP29-a aparan 
yol” konfransında bildirib 
ki, Azərbaycanın sədrliyinə 
etimad göstərilməsi respub-
likamızın iqlim gündəliyinin 
həyata keçirilməsində lider-
liyə və iqlim dəyişikliyi ilə 
mübarizə üzrə qlobal səylərə 
mühüm töhfə verməyə hazır 
olduğunu təsdiq edir.

Səfiri çıxışında Azərbay-
canın ekoloji təhlükəsizliyə, 
ekoloji davamlılığa və “yaşıl” 
inkişafa böyük əhəmiyyət ver-
diyini, respublikamızın  əsas 
uzunmüddətli hədəflərindən 
birinin “yaşıl” iqtisadiyyata 
keçid olduğunu, bu kontekstdə 
“təmiz ətraf mühit və yaşıl in-
kişaf” sosial–iqtisadi tərəqqi-
nin əsas milli prioritetləri kimi 
müəyyənləşdirildiyini vurğu-
layıb. Bununla belə ölkəmi-
zin  artıq iqlim dəyişikliyinin 
mənfi nəticələri ilə üzləşdiyini 
xatırladan R.Həsənov bildirib: 
“Belə bir hal ekoloji məqsəd-
lərə nail olmağı çətinləşdirir. 

Azərbaycan həddindən artıq 
istilər, su qıtlığı, Xəzər dənizi-
nin səviyyəsinin aşağı düşmə-
si, eləcə də əhalinin həyatına 
və rifahına birbaşa təsir edən 
səhralaşma ilə üzləşir. Bundan 
əlavə, transsərhəd axınlarla 
su ehtiyatlarının çirklənməsi 
və azad olunan  ərazilərin Er-
mənistan tərəfindən yerləşdi-
rilmiş minalarla çirklənməsi 
ekoloji vəzifələrin yerinə yeti-
rilməsinə maneə törədir. İqlim 
dəyişikliyi bu gün dünya üzrə 
milyardlarla insana təsir edən 
real bir təhlükədir”.

Diplomatın sözlərinə görə, 

“Yaşıl dünya naminə həm-
rəylik” çağırışına əsaslanaraq   
inkişaf etməkdə olan ölkələri 
yaxınlaşdırmaq və iqlim prob-
lemlərinin həlli üçün əmək-
daşlıq ruhunu gücləndirməklə 
bağlı səylər göstərir ki, bu da 
ümumi öhdəlik və mənəvi borc 
kimi qəbul edilir. COP29 Cə-
nubi Qafqazda keçiriləcək ilk 
tədbir olacaq və ölkəmizi dün-
yaya təqdim etmək bizim üçün 
böyük şərəfdir. 

Beynəlxalq ictimaiyyə-
tin bu il COP29-u keçirmək 
və ona sədrlik etməklə bağlı 
ölkəmizə göstərdiyi etimad 

Azərbaycanın iqlim gündəli-
yini uğurla yerinə yetirməyə 
və iqlim dəyişikliyinə qarşı 
qlobal mübarizəyə öz töhfəsini 
verməyə hazır olduğunun sü-
butu və etirafıdır. Sədr olaraq 
Azərbaycan COP29-u şə൵af, 
qərəzsiz, inklüziv şəkildə və 
bütün tərəflərin təşəbbüsü ilə 
gerçəkləşdirməyə dair öhdə-
liklərini təsdiqləyir.  

Tədbirdə rəsmi şəxslərlə 
yanaşı, iqlim sahəsində aparı-
cı ekspertlər də iştirak ediblər. 
Onlar iqlim dəyişikliyi ilə mü-
barizədə təcili tədbirlərin zəru-
riliyinə diqqət çəkiblər. Qeyd 
edilib ki, dünya ictimaiyyəti 
uyğunlaşma və zərərli emissi-
yaların azaldılması üzrə təd-
birləri təxirə sala bilməz, çünki 
iqlim dəyişikliyinin nəticələri 
daha çox hiss olunur. 

Ekspertlər beynəlxalq 
əməkdaşlığın gücləndirilmə-
sinə və həssas ölkələrə maliyyə 
dəstəyinin artırılmasına çağırış 
edərək dünya ictimaiyyətini 
iqlim çağırışları ilə mübarizə 
aparmağa və qlobal ətraf mühit 
dəyişikliklərinin artıq vurduğu 
zərəri minimuma endirməyə 
səsləyiblər.

“Yaşıl” ongünlükdə 1,6 milyon ağac və kol əkiləcək
Azərbaycan Respublikasının Prezidenti İlham Əliyevin sərəncamı 

ilə iqlim dəyişmələrinə qarşı qlobal mübarizədə beynəlxalq həmrəyliyin 
gücləndirilməsi məqsədilə 2024-cü il Azərbaycanda “Yaşıl dünya naminə 
həmrəylik ili” elan edilib.

Bununla bağlı ölkə ərazisində yaşıl-
lıq sahələrinin genişləndirilməsinə, ətraf 
mühitin qorunmasına və qlobal iqlim də-
yişmələrinin qarşısının alınmasına töhfə 
vermək üçün cari il oktyabrın 18–27-də 
respublikamızın 85 şəhər və rayonunun 
icra hakimiyyətləri tərəfindən “Yaşıl bir 
dünya üçün həmrəy olaq�” şüarı altında 

2401  hektar ərazidə 1 milyon 611 min 
ağac və kolun əkilməsi nəzərdə tutulub.

Ölkəmizin bütün bölgələrini əhatə 
edən və 10 gün ərzində keçirilməsi nəzərdə 
tutulan aksiya zamanı Bakı şəhərində 619 
min, Naxçıvan Muxtar Respublikasında 89 
min, digər şəhər və rayonlarda isə 903 min 
ağac əkiləcək. Bölgələrdə yerli iqlimə uy-
ğun olması və quraqlığa davamlılığı nəzərə 

alınmaqla 749 min  həmişəyaşıl, 170 min 
meşə ağacları, 692 min ədəd  isə dekorativ 
kol basdırılacaq. 

Aksiyaya hazırlıq mərhələsində bütün 
şəhər və rayon icra hakimiyyətləri tərəfin-
dən yaşıllıqların salınacağı ərazilər üzrə 
540 ünvan müəyyən edilib, yeni əkilən 
ağaclara aqrotexniki qulluq göstərilməsi, 
onların qorunması və suvarılması ilə bağlı 
vacib təşkilati və texniki tədbirlər görülüb.

